بدسلوکی اور ہراسانی کے خلاف پالیسی
ہم پختہ یقین رکھتے ہیں کہ بدسلوکی یا ہراسانی کی کوئی بھی صورت کبھی درست نہیں ہو سکتی
صفحہ آخری بار مورخہ 2 اپریل 2025 کو اپ ڈیٹ کیا گیا۔
 اس ویب پیج پر حالیہ اپ ڈیٹس کے لیے تبدیلیوں کا ریکارڈ (چینج لاگ) دیکھیں۔
یہ پالیسی وہ عمل ہے جو ہم بدسلوکی یا ہراسانی کو روکنے اور اس کا تدارک کرنے، اور اس بات کو یقینی بنانے کے لیے کرتے ہیں کہ گرل گائیڈنگ سب کے لیے ایک محفوظ اور فائدہ مند جگہ ہے۔
اس پالیسی کا اطلاق تمام بالغ رضاکاران اور بالغ اراکین (پالیسیوں میں ان سب کو رضاکاران کہا گیا ہے)، اور گرل گائیڈنگ کے عملے پر ہوتا ہے۔
یہ ہمارے بدسلوکی اور ہراسانی کے خلاف عزم، رضاکاروں اور عملے سے ہماری توقعات، اور اس بات کی وضاحت کرتی ہے کہ گرل گائیڈنگ بدسلوکی یا ہراسانی کے معاملات کا کس طرح انتظام کرتی ہے اور ان پر ردعمل ظاہر کرتی ہے۔
رضاکاران کو یہ پالیسی بدسلوکی اور ہراسانی کے طریقہ کار کے ساتھ ملا کر پڑھنی چاہیے۔ گرل گائیڈنگ کے ملازمین کو ادارے کے اندرونی نظام پر موجود عملے کے طریقۂ کار کے مطابق عمل کرنا چاہیے۔
اس پالیسی میں استعمال ہونے والی اصطلاحات
ہماری فرہنگ میں ان اہم اصطلاحات کی چند تعریفیں بیان کی گئی ہیں جو ہماری تمام پالیسیوں میں استعمال ہوتی ہیں - براہِ کرم اس پر ایک نظر ڈالیں۔

· بدسلوکی - جان بوجھ کر ایسا سلوک کرنا جو کسی ایک شخص یا کئی لوگوں کو جسمانی یا جذباتی نقصان پہنچاتا ہو۔ یہ عمل بار بار دہرایا جاتا ہے، چاہے روکنے کے لیے کہا بھی جائے۔
· خصوصیات - کسی انسان کی شناخت کے وہ حصے جو اسے پہچان دیتے ہیں۔
مساوات کا قانون 2010 کسی شخص کے ساتھ اس کی کچھ خصوصیات کی بنا پر امتیازی سلوک کرنے کو غیر قانونی قرار دیتا ہے۔ ان خصوصیات کو محفوظ خصوصیات کہا جاتا ہے۔
· ہراسانی - ایسا ناپسندیدہ رویہ ہے جو کسی کو ناگوار لگتا ہے، جس کی وجہ سے وہ خوفزدہ یا ذلت محسوس کرتے ہیں یا جو ایک تکلیف دہ یا تحقیر آمیز ماحول پیدا کرتا ہے۔
· نامناسب رویہ - اس میں نقصان دہ رویہ شامل ہے جیسے بدمعاشی اور ہراساں کرنا، غیر محفوظ رویہ، نیز ایسا رویہ جو کسی سرگرمی یا دوسروں کے لیے خلل کا باعث ہو۔ آپسی اختلاف کو نامناسب رویہ نہیں سمجھا جاتا، جب تک وہ مسلسل نہ رہے اور کسی طرح حل نہ ہو سکے۔
· باہمی تنازع – ایسا اختلاف جو بدسلوکی یا ہراساں کرنے کی تعریفوں پر پورا نہیں اترتا، اور اکثر حادثاتی یا غیر ارادی ہوتا ہے۔ یہ شخصیات کے ٹکراؤ یا ایسے واقعات کے جمع ہونے سے بھڑک سکتا ہے جو تناؤ کا باعث بنتے ہیں۔
· قانونی ادارے – اس میں وہ سرکاری ادارے شامل ہوتے ہیں جو قانون کے تحت ذمہ دار ہوتے ہیں، جیسے پولیس، بچوں کی سماجی نگہداشت کے محکمے، مقرر کردہ افسران، اور مختلف اداروں پر مشتمل تحفظ کے مراکز۔ 

بدسلوکی اور ہراسانی کے خلاف گرل گائیڈنگ کا عزم
گرل گائیڈنگ سب کے لیے ایک محفوظ اور خوشگوار ماحول بننے کے لیے پرعزم ہے۔ رضاکاروں یا عملے کی طرف سے یا ان کے ساتھ بدسلوکی یا ہراساں کرنا ناقابل قبول ہے۔ ہم بدسلوکی اور ہراسانی کے معاملے میں سخت رویہ رکھتے ہیں ۔ اس کا مطلب ہے کہ ہم ہر تشویش کو سنجیدگی سے لیتے ہیں، چاہے شکایت کرنے والا کوئی بھی ہو یا جس کے بارے میں شکایت کی گئی ہو۔ اس میں جنسی طور پر ہراساں کرنا بھی شامل ہے۔
ہم تسلیم کرتے ہیں کہ بدسلوکی کے کچھ معاملات میں طاقت کا عدم توازن، یا بدسلوکی کرنے والے اور جس کے ساتھ بدسلوکی کی جا رہی ہو ان کے درمیان طاقت کا سمجھا جانے والا عدم توازن شامل ہو سکتا ہے۔
ہم مختلف تجربات اور خصوصیات کی قدر کرنے اور انہیں سراہنے کے لیے پرعزم ہیں۔ ہماری مساوات اور تنوع کی پالیسی (یکویلیٹی اینڈ ڈائیورسٹی پالیسی) کے ذریعے محفوظ کردہ کسی خصوصیت کی وجہ سے کسی کو ہراساں کرنا اس پالیسی اور ہماری مساوات اور تنوع کی پالیسی دونوں کی خلاف ورزی ہے۔
اگرچہ اس پالیسی کا اطلاق نوجوان اراکین یا ان کے والدین یا دیکھ بھال کرنے والوں پر نہیں ہوتا، لیکن ہم تسلیم کرتے ہیں کہ ہمارے رضاکاروں کو بعض اوقات کم عمر اراکین کے درمیان، یا اُن کی طرف سے، یا اُن کے والدین یا دیکھ بھال کرنے والوں کی جانب سے بدسلوکی، ہراسانی، باہمی تنازع، یا نامناسب رویے سے متعلق معاملات پر توجہ دینی پڑ سکتی ہے۔ براہ کرم بدسلوکی اور ہراسانی کے طریقۂ کار سے رجوع کریں کہ رضاکاروں کو ایسے حالات میں کس طرح ردعمل ظاہر کرنا چاہیے۔
بچوں کے خلاف کی جانے والی بدسلوکی یا ہراسانی کو بچوں کے تحفظ سے جڑا ہوا سنجیدہ معاملہ سمجھا جاتا ہے اور اسی اہمیت کے ساتھ اس پر کارروائی کی جاتی ہے۔
توقعات
تمام رضاکاران اور عملے کو لازمی طور پر:
· بدسلوکی یا ہراسانی کے بارے میں کسی بھی خدشات کی اطلاع دیں۔ رضاکاروں کے لیے لازم ہے کہ وہ اپنی تشویش شکایات اور ضابطۂ کار کی ٹیم کو بتائیں۔ عملے کے افراد کو چاہیے کہ وہ ایسی تشویش اپنے نگران یا عملہ جاتی امور کے شعبے کو آگاہ کریں۔
· اگر آپ کی تشویش بچے کے ساتھ بدسلوکی یا ہراساں کرنے کے بارے میں ہے، تو براہ کرم مزید معلومات کے لیے ہماری تحفظ کی پالیسی اور طریقہ کار (سیف گارڈنگ پالیسی اینڈ پروسیجر) دیکھیں۔
· ہماری اقدار کے مطابق ایسے رویے کو فروغ دیں جو سب کو ساتھ لے کر چلے اور ان لوگوں کو بھی ٹوکیں جو ایسا نہیں کرتے، اگر آپ ایسا کرنے میں خود کو محفوظ محسوس کرتے ہیں۔
· ہر ایک کے ساتھ وقار اور احترام سے پیش آئیں، اور ہماری مساوات اور تنوع کی پالیسی پر عمل کریں۔
· موثر حفاظتی رویوں  پر عمل کریں۔
· ایسے رویّوں پر نظر رکھیں جو ممکنہ بدسلوکی یا ہراساں کرنے کی نشاندہی کرتے ہوں تاکہ آپ بروقت تشویش کو پہچان سکیں اور اس پر توجہ دے سکیں۔
· باہمی تنازع کے واقعات کو مقامی سطح پر حل کریں۔ اگر آپ کو ضرورت ہو تو مقامی ذمہ دار افراد مدد کر سکتے ہیں۔
· جملہ واقعات سے بروقت اور شفاف طریقے سے نمٹیں۔
گرل گائیڈنگ  کس طرح بدسلوکی اور ہراسانی کے معاملات کا انتظام کرتی ہے اور ان پر ردعمل ظاہر کرتی ہے
· ہم بدسلوکی اور ہراساں کرنے کے تمام خدشات کو سنجیدگی سے لیتے ہیں۔ اگر آپ کو یقین نہ ہو کہ کوئی معاملہ بدسلوکی یا ہراسانی ہے، یا آپ کو صرف رہنمائی درکار ہو، تو رابطہ کریں۔ شکایات اور ضابطۂ کار کی ٹیم تمام خدشات کا جائزہ لیتی ہے، اور فیصلہ کرتی ہے کہ کون سی مرکزی ٹیم اس معاملے کو بہتر طور پر سنبھال سکتی ہے۔ اگر تشویش کا تعلق کسی محفوظ خصوصیت سے متعلق ہو تو شمولیت کی ٹیم کو آگاہ کیا جاتا ہے اور وہ آئندہ کیے جانے والے اقدامات کے بارے میں مشورہ دے سکتی ہے۔ 
· ہمارے رضاکاروں کے لیے ہم پر تحفظ کی ذمہ داری عائد ہوتی ہے۔ اگر کوئی رضاکار کسی کم عمررکن کے والدین یا دیکھ بھال کرنے والے کی طرف سے بدسلوکی، ہراساں کرنے، یا دیگر نامناسب رویے کا تجربہ کرتا ہے، تو یہ کم عمررکن کی رکنیت ختم ہونے کا باعث بن سکتا ہے۔
· ہم اپنے تحقیقاتی طریقہ کار کے مطابق رضاکاروں کے بارے میں خدشات کی تحقیقات کرتے ہیں۔ اگر بدسلوکی یا ہراساں کرنے کے بارے میں کسی رپورٹ کو کسی قانونی ادارے کو بھیجنے کی ضرورت ہو، تو ہم اپنی تحفظ کی پالیسی اور طریقہ کار (سیف گارڈنگ پالیسی اینڈ پروسیجر) کے مطابق اس معاملے کا انتظام کریں گے۔ ہر صورت میں مکمل رازداری رکھنا ممکن نہیں ہوتا، مثال کے طور پر اگر کسی کی حفاظت کے بارے میں خدشات ہوں۔ لیکن ہم آپ کی تشویش کی تفصیلات صرف ان لوگوں کے ساتھ شیئر کریں گے جنہیں جاننے کی ضرورت ہے۔
· بالغ رضاکاروں کی طرف سے اس پالیسی کی خلاف ورزیوں کا انتظام بالغ رضاکاروں کے بارے میں خدشات سے نمٹنے کی پالیسی اور طریقہ کار کے تحت کیا جائے گا۔ عملے کی جانب سے خلاف ورزیوں کا انتظام متعلقہ افرادی اُمور کی پالیسی اور/یا طریقہ کار کے مطابق کیا جائے گا۔
· ہم تسلیم کرتے ہیں کہ ممکنہ بدسلوکی یا ہراسانی کی اطلاع دینا مشکل یا غیر آرام دہ ہو سکتا ہے۔ ہماری تنظیم کی بدسلوکی کی اطلاع دینے سے متعلق پالیسی اور طریقہ کار (وِسل بلوئنگ پالیسی اینڈ پروسیجر) گرل گائیڈنگ میں ہر کسی کی مدد کرتا ہے تاکہ وہ غلط کام کی اطلاع دینے میں محفوظ اور پراعتماد محسوس کرے۔

تبدیلیوں کا ریکارڈ 
اپریل 2025 - تازہ شدہ نسخہ شائع کیا گیا۔ اس پالیسی کی ترتیب کو دوبارہ منظم کیا گیا ہے۔ بڑوں کے خلاف ہونے والی بدسلوکی یا ہراسانی کی اطلاع شکایات اور ضابطۂ عمل کی ٹیم کو دی جانی چاہیے۔۔ بچوں کے ساتھ بدمعاشی یا ہراساں کرنے کی اطلاع ہماری تحفظ کی پالیسی اور طریقہ کار (سیف گارڈنگ پالیسی اینڈ پروسیجر) کا استعمال کرتے ہوئے حفاظتی ٹیم کو دینی ضروری ہے۔ ذمہ دار افراد مقامی طور پر باہمی تعلقات سے پیدا ہونے والے تنازعات کو سنبھالنے میں آپ کی مدد کر سکتے ہیں۔


